
1. შესავალი 

 
1.1. ზოგადი ინფორმაცია 
გრძელვადიანი, დემოკრატიული და სოციალურ-ეკონომიკური განვითარების 
თვალსაზრისით ახალგაზრდობა ქვეყნისათვის განსაკუთრებულ ფასეულობას 
წარმოადგენს. მთავრობებმა ხელი უნდა შეუწყოს ახალგაზრდების სრულფასოვანი 
განვითარებისათვის შესაბამისი გარემოს შექმნას, სადაც ისინი შეძლებენ საკუთარი 
პოტენციალის მაქსიმალურად რეალიზებას და საზოგადოებრივი ცხოვრების ყველა 
სექტორში აქტიურად ჩართვას, რაც საბოლოო ჯამში უზრუნველყოფს ქვეყნის 
სისტემურ და მდგრად განვითარებას.  
ადგილობრივ თვითმმართველობას განსაკუთრებული როლი ენიჭება ადგილზე 
მცხოვრები ახალგაზრდების გამოწვევების, საჭიროებების, რესურსების და 
ინტერესების იდენტიფიკაციის და შესაბამისი ქმედითი ღონისძიებების 
დაგეგმვა/იმპლემენტაციის კუთხით. ამდენად, აუცილებელია არსებობდეს 
ახალგაზრდობის მხარდაჭერის მუნიციპალური სტრატეგია, სადაც ასახული იქნება 
მუნიციპალიტეტში მცხოვრები ახალგაზრდების საჭიროებები და გამოწვევები, ასევე 
შესაბამისი მიდგომები და ღონისძიებები, რომლებიც ადგილზე ახალგაზრდების 
ცხოვრების ხარისხის გაუმჯობესებას მოემსახურება. 
„ამბროლაურის მუნიციპალიტეტის ახალგზარდობის განვითარების სტრატეგიის” 
(შემდგომ ტექსტში - ,,სტრატეგია“) მიზანია, დაარეგულიროს გამოწვევები და 
საჭიროებები, რომელიც აქტუალურია მუნიციპალიტეტში მცხოვრები 14-29 წლის 
ახალგაზრდებისთვის. სტრატეგია კონცეპტუალურად თანხვედრაშია „საქართველოს 
ახალგაზრდული პოლიტიკის კონცეფცია 2020-2030“-თან, ,,სახელმწიფო 
ახალგაზრდული სტრატეგია 2021-2025“-თან და ზუსტად პასუხობს 
მუნიციპალიტეტში ახალაზრდობის კუთხით არსებულ სპეციფიკას.  
 

  
1.2 პრინციპები 
,,სტრატეგია“ მისი იმპლემენტაციის საუკეთესო მიზნებისთვის უნდა 
ითვალისწინებდეს საზოგადოების სეგმენტთაშორის თანამშრომლობას და 
პარტნიორობას. იგი უნდა ეფუძვნებოდეს შემდეგ პრინციპებს:  

- გამჭვირვალობა: სტრატეგიის შემუშავების, იმპლემენტაციის და მონიტორინგის 
ეტაპებზე მხარდაჭერილი იქნება ახალგაზრდების და სხვადასხვა 
დაინტერესებული მხარეების აქტიური მონაწილეობა; 

- თანასწორობა: თანაბარუფლებიანია ყველა ახალგაზრდა სქესის, წარმოშობის, 
ეთნიკური კუთვნილების, ენის, რელიგიის, პოლიტიკური ან სხვა 
შეხედულებების, სოციალური კუთვნილების, საცხოვრებელი ადგილის ან 
ნებისმიერი სხვა ნიშნის მიხედვით; 

- ხელმისაწვდომობა: ხელშეწყობილი იქნება ახალგაზრდების თანაბრი წვდომა 
არსებულ და ,,სტრატეგიის“ იმპლემენტაციის შედეგად  შექმნილ ბენეფიტებზე; 

- მონაწილეობის კომპონენტის შემცველობა: ნებისმიერ სფეროში რთულია 
დადებითი შედეგების და პოზიტიური ცვლილებების დადგომა, მათი 

მონაწილეობის გარეშე, ვისაც ეს ცვლილებები ეხება. მუნიციპალიტეტში 
მცხოვრები ახალგაზრდების მონაწილეობა ხელშეწყობილია სტრატეგიის 
შემუშავების, იმპლემენტაციის და მონიტორინგის ეტაპებზე;   

- კვლევასა და მტკიცებულებებზე დაფუძნებულობა: წინამდებარე დოკუმენტი 
ეფუძვნება კვლევისა და საკონსულტაციო კომპანია „ეისითის“ მიერ, 
მუნიციპალიტეტში განხორციელებულ ახალგაზრდობის საჭიროებებისა და 
გამოწვევების კვლევის შედეგებს; 

- ახალგაზრდებისადმი კეთილგანწყობა: ახალგაზრდების მიმღებლობა მათი 
ინტელექტუალური, მსოფლმხედველობრივი, შესაძლებლობითი და ასაკობრივი 
თავისებურებების და მახასიათებლების გათვალისწინებით. 

 

2. სტრატეგიის შემუშავების პროცესი 

,,სტრატეგის“ შექმნა ინიცირებულია სსიპ ახალგაზრდობის სააგენტოს მიერ,  
,,მუნიციპალური ახალგაზრდობის პილიტიკის განვითარების პროგრამის“ და 
მხარეთა (სააგენტო / მუნიციპალიტეტი) შორის გაფორმებული 
ურთიერთთანამშრომლობის ორმხრივი მემორანდუმის ფარგლებში. დოკუმენტი 
მოამზადა ამბროლაურის მუნიციპალიტეტის მერიის პირველადმა სტრუქტურულმა 
ერთეულმა - განათლების, კულტურის, ძეგლთა დაცვის, სპორტისა და 
ახალგაზრდობის საქმეთა სამსახურმა (შემდგომ ტექსტში - ,,სამსახური“). 

სტრატეგიის შექმნის პროცესი მოიცავდა შემდეგ ეტაპებს: 

• დაინტერესებული მხარეების იდენტიფიცირება და პარტნიორობის დამყარება; 
• სამუშაო შეხვედრები მუნიციპალიტეტის აღმასრულებელ და 

წარმომადგენლობით ორგანოებთან; 
• ახალგაზრდობის სფეროს მარეგულირებელი სახელმწიფო, საკანონმდებლო და 

კანონქვემდებარე ნორმატიული ბაზის ანალიზი; 
• ადგილობრივ დონეზე არსებული რესურსებისა და სერვისების ანალიზი; 
• ადამიანური რესურსის კვალიფიკაციის ამაღლება; 
• მუნიციპალიტეტში მცხოვრები ახალგაზრდების გამოწვევების, საჭიროებების, 

რესურსებისა და ინტერესების  კვლევის ჩატარება და შედეგების ანალიზი; 
• სამუშაო შეხვედრები ახალგაზრდული სტრატეგიის პროექტის მომზადებისა 

და პრიორიტეტების იდენტიფიცირების მიზნით. 

3. სიტუაციური ანალიზი  

სახელმწიფო სერვისების განვითარების სააგენტოს 2023 წლის 12 იანვრის 
მონაცემებით მუნიციპალიტეტში 14-29 წლის 1823 ახალგაზრდაა რეგისტრირებული, 
თუმცა უარყოფითი მიგრაციის (ძირითადი საფუძველი - უმაღლესი 
საგანმანათლებლო დაწესებულების არარსებობა და სამუშაო ადგილების სიმწირე) 
გამო, მუნიციპალიტეტში მუდმივად მცხოვრები ახალგაზრდების რაოდენობა 
რეგისტრირებულთან მიმართებაში საგრძნობლად ნაკლებია (ცდომილება 40 % - მდე) 

მუნიციპალიტეტში მცხოვრები 14-29 წლის ახალგაზრდების რაოდენობა 

წყარო - სახელმწიფო სერვისების განვითარების სააგენტო 

ასაკობრივი 
სეგმენტი 

ქ.ამბროლაურში 
სოფლის ტიპის 
დასახლებაში 

ერთად 

 მამრ/მდედრ მამრ/მდედრ მამრ/მდედრ 
14-18 52/43 187/156 239/199 
19-24 78/77 281/237 359/314 
25-29 80/72 296/264 376/336 
ჯამი   974/849 
სულ   1823 

 

ამბროლაურის მუნიციპალიტეტში, ახალგაზრდობის სფეროს მიმართულებით 
ყოველწლიურად არაერთი პროექტი ხორციელდება, რომლებიც ხელს უწყობენ 
სხვადასხვა ახალგაზრდული ასაკობრივი სეგმენტის საჭიროებების უზრუნველყოფას. 
ამ კუთხით აღსანიშნავია: ახალგაზრდული ინიციატივების წახალისების პროგრამა, 
რომლის ფარგლებშიც ხდება კულტურული, სპორტული და საგანმანათლებლო 
ღონისძიებების დაფინანსება (ყოველწლიური, ბიუჯეტი - 15 000 ლ), განათლების 
ხელშეწყობის პროგრამა (უმალესი საგანმანათლებლო დაწესებულების პირველი 
კურსის სწავლის საფასურის ანაზღაურება - ყოველწლიური, ბიუჯეტი - 20 000 ლ), 
საგანმანათლებლო კომპონენტის შემცველი საზაფხულო ახალგაზრდული  ბანაკის 
პროგრამა (ყოველწლიური, ბიუჯეტი - 20 000 ლ), მუნიციპალიტეტის ტერიტორიაზე 
ჰობი განათლების სერვისზე თანაბარი წვდომის ხელშეწყობის პროგრამა, რომელიც 
ასევე შეიცავს ქვეყნის მასშტაბით დაგეგმილ სხვადასხვა შინაარსის ღონისძიებებში 
ახალგაზრდების ჩართულობის უზრუნველყოფასაც (უფასო სამგზავრო გადაყვანის 
პროექტი - ყოველწლიური, ბიუჯეტი - 28 000 ლ). მუნიციპალიტეტში 2018 წლიდან  
შექმნილია მერის სათათბირო ორგანო - ახალგაზრდული საბჭო. 

მიუხედავად ამისა, ახალგაზრდობის სექტორში არსებობს არაერთი გამოწვევა, 
რომელთა იდენტიფიკაცია და გადაჭრა შეუძლებელია კვალიფიციური კვლევისა და 
მტკიცებულებებზე დაფუძვნებულობის, ასევე ერთიანი სტრატეგიის არარსებობის 
პირობებში. ამ მიზნებისთვის, ახალგაზრდობის სააგენტოს დაკვეთით, კვლევისა და 
საკონსულტაციო კომპანია „ეისითის“ მიერ, მუნიციპალიტეტში განხორციელდა 
ახალგაზრდობის საჭიროებებისა და გამოწვევების კვლევა, რომელმაც გააჩინა 
წინამდებარე დოკუმენტის შექმნის შესაძლებლობა. 

კვლევის შედეგად გამოვლინდა შემდეგი გამოწვევები/პრობლემები, რომელთა 
მოგვარებაც განსაკუთრებით მნიშვნელოვანია მუნიციპალიტეტში მცხოვრები 
ახალგაზრდებისთვის: 

დიაგრამა: #1 ახალგაზრდების პრობლემები ამბროლაურის მუნიციპალიტეტში (ACT, 
2020 წელი)  

კვლევის საფუძველზე გამოიკვეთა 3 (სამი) ყველაზე სოლიდური გამოწვევა: 

 

3.1 დასაქმების/თვითდასაქმების პრობლემა 

ყველაზე სერიოზული გამოწვევა ახალგაზრდებისთვის დასაქმებაა და სწორედ 
დასაქმების ხელშეწყობა სახელდება განსაკუთრებით მნიშვნელოვან საკითხად 
ყოველი მეორე გამოკითხულის მიერ (54%); 

ამბროლაურის მუნიციპალიტეტში ახალგაზრდებისთვის დასაქმება რომ რთული 
(40%) ან ძალიან რთულია (29%), ამ მოსაზრებას კვლევის მონაწილეთა უმრავლესობა 
იზიარებს. 

გამომწვევი მიზეზები: 
• ახალგაზრდების აზრით, სამუშაო ადგილების არსებობაა მთავარი ფაქტორი, 

რაც გაუადვილებდათ დასაქმებას (71%); 
• პროფესიული უნარ-ჩვევების დახვეწაში მხარდაჭერა დაეხმარებოდათ 

დასაქმებაში (71%); 
• სტაჟირების პროგრამებსა და სამუშაო გამოცდილების დაგროვებაში 

მხარდაჭერა დაეხმარებოდათ დასაქმებაში (63%); 
• ყოველი მეორე გამოკითხული ინგლისური ენის შესწავლა/დახვეწაში 

მხარდაჭერას მიიჩნევს მნიშვნელოვნად (48%); 
• პრეზენტაციის უნარის შეძენა/დახვეწა (26%); 
• პროფესიული cv-ის შედგენის უნარის შეძენა/დახვეწა (10%). 

 

პრობლემით გამოწვეული უარყოფითი შედეგები: 

• ახალგაზრდების, როგორც ადამიანური კაპიტალის შესაძლებლობები არაა 
რეალიზებული; 

• სამუშაო ძალის განახლების პროცესი რთულდება; 
• მუნიციპალიტეტიდან ახალგაზრდების გადინება; 
• მძიმე დემოგრაფიული მდგომარეობა. 

 
 
 
 
 

3.2 შეკრების სივრცეებზე ხელმისაწვდომობა 
 

კვლევის მონაწილე ყველა ასაკობრივ ჯგუფში, ერთ-ერთ მწვავე პრობლემად 
ახალგაზრდული სივრცეების არარსებობა დასახელდა, რაც ახალგაზრდებს შეკრების, 
აზრთა გაცვლისა, თუ გართობის საშუალებას მისცემდა. აღნიშნული გამოწვევად 
შეფასდა ძირითადი ინფორმანტების მიერაც და აღინიშნა, რომ ახალგაზრდული 

სივრცეების არსებობა გართობის გარდა, ახალგაზრდების განვითარებასა და იდეების 
გენერირებასაც უწყობს ხელს. საკითხი განსაკუთრებით აქტუალურია უფროსი ასაკის 
ახალგაზრდებისთვის, რომელთაც, სკოლისშემდგომ პერიოდში აღარსად აქვთ 
შეკრების შესაძლებლობა. ამასთან, პრობლემა სენსიტიურია როგორც მუნიციპალური 
ცენტრისთვის, ასევე სოფლის ტიპის დასახლებებისთვისაც. აღნიშნული გამოწვევის 
აღმოფხვრა, რომ განსაკუთრებით მნიშვნელოვანია ახალგაზრდებისთვის, ამაზე 
გამოკითხულთა მეხუთედი მიუთითებს (21%).   

გამომწვევი მიზეზები: 
• შესაბამისი ინფრასტრუქტურის არარსებობა; 
• მუნიციპალური ბიუჯეტის სიმწირე; 
• ახალგაზრდული შეკრების სივრცის მნიშვნელობის გაუცნობიერებლობა. 

 
პრობლემით გამოწვეული უარყოფითი შედეგები: 

• აზრთა გაცვლისა და იდეების გენერირების შეზღუდვა; 
• აქტიური დასვენების, შინაარსიანი გართობის შეზღუდვა; 
• წარმატებულ ადამიანებთან, მათ შორის ახალგაზრდებთან 

სუპერვიზიის/ინფორმალური განათლების შეზღუდვა; 
• ჯანსაღი სოციალური უნარების ჩამოყალიბება/განვითარების შეზღუდვა. 
 

 

3.3 ჰობი განათლების სერვისებზე ხელმისაწვდომობა 

ჰობი განათლების სისტემა  არის ახალგაზრდული საქმიანობის უმნიშვნელოვანესი 
კომპონენტი, რომელიც ახალგაზრდებს  ხელს უწყობს თავისუფალ დროს, 
ნებაყოფლობით გარემოში,  მათ მიერ არჩეული ინტერესის/ჰობის შესაბამისად 
განივითარონ პიროვნული და სოციალური კომპეტენციები. კვლევის მიხედვით, 
ახალგაზრდების დიდი ნაწილის მიერ  სპორტულ წრეებზე წვდომა განსაკუთრებით 
მნიშვნელოვნად ჩაითვალა (44%). მათთვის ასევე მნიშვნელოვანია სახელოვნებო 
წრეებზე ხელმისაწვდომობაც (20%). საკითხი განსაკუთრებით სენსიტიურია სოფლის 
ტიპის დასახლებებში მცხოვრები ახალგაზრდებისთვის, რადგანაც ჰობი განათლების 
მიმწოდებელი დაწესებულებები ძირითადად მუნიციპალურ ცენტრშია 
განთავსებული. 

 

გამომწვევი მიზეზები: 

• გეოგრაფიული ხელმისაწვდომობა; 
• ინფორმაციის ნაკლებობა, ჰობი განათლების მნიშვნელობის 

გაუცნობიერებლობა; 

• ახალგაზრდების (განსაკუთრებით სოც. დაუცველთა) მატერიალური 
შესაძლებლობები. 

 

პრობლემით გამოწვეული უარყოფითი შედეგები: 

• საერთო ინტერესების მქონე ადამიანებთან ურთიერთკავშირების 
შეზღუდვა; 

• შესაძლებლობების მაქსიმალურად გამოვლენის და ნაყოფიერი 
ქმედითუნარიანობის ამაღლების შეზღუდვა; 

• სასიამოვნო საქმის მატერიალური კეთილდღეობის წყაროდ ქცევის 
შესაძლებლობის შეზღუდვა; 

• კმაყოფილების, თავდაჯერებულობის, კრეატიულობის და 
მრავალფეროვნების შეზღუდვა. 

 

 

4. ხედვა 

სტრატეგიის ხედვა ითვალისწინებს ისეთი ეკოსისტემის ჩამოყალიბების 
მხარდაჭერას, რა დროსაც:  

• ახალგაზრდებისთვის ჩნდება ღირსეული დასაქმების/თვითდასაქმების ახალი 
შესაძლებლობები; 

• ბედნიერი, ჯანსაღი ახალგაზრდობა აღჭურვილია პიროვნული და სოციალური 
კომპეტენციებით. მათ აქვთ საშუალება ისარგებლონ თანაბარი 
შესაძლებლობებით, იყვნენ აქტიური მოქალაქეები, მონაწილეობდნენ 
საზოგადოებრივი ცხოვრების ყველა სფეროში, ახორციელებდნენ საკუთარ 
იდეებს და ინიციატივებს; 

• მუნიიპალიტეტში მცხოვრებ  ახალგაზრდებს ეძლევათ ხარისხიან 
საგანმანათლებო, ახალგაზრდულ, კულტურულ, სპორტულ, ჰობი განათლების 
სერვისზე წვდომის საშუალება; 

• ახალგაზრდების კეთილდღეობის ხარისხი ამაღლებულია. 

 

5. სტრატეგიული მიზნები და ამოცანები 

მიზანი 1. ახალგაზრდების დასაქმების/თვითდასაქმების ხელშეწყობა 
 
სტრატეგიის შემუშავების მიზნებისთვის, ამბროლაურის მუნიციპალიტეტში 
ჩატარებული კვლევის შედეგად დასაქმება ახალგაზრდებისთვის ერთ-ერთ  ყველაზე 
პრობლემურ საკითხად გამოიკვეთა. ფოკუს ჯგუფში მონაწილე  ახალგაზრდების 
უმრავლესობა ამბობს, რომ მუნიციპალიტეტში დასაქმება რთულია. გაძნელებულია 

პროფესიის შესაბამისად დასაქმება, რაც ნეგატიურად მოქმედებს ახალგაზრდების 
პროფესიული თვითრეალიზაციის შესაძლებლობაზე. 
   ახალგაზრდების სოციალურ-ეკონომიკური მდგომარეობის გაუმჯობესება 
მნიშვნელოვანწილად არის დაკავშირებული უმუშევრობის დონის შემცირებასთან და 
სამეწარმეო უნარების განვითარებასთან. 
 
ამოცანები: 
1.1. ახალგაზრდების კვალიფიკაციის და კომპეტენციების შესაბამისობის ხელშეწყობა შრომის 
ბაზრის მოთხოვნებთან;  
1.2. ახალგაზრდებში სამეწარმეო უნარების განვითარების ხელშეწყობა; 
1.3. პროფესიული განათლების და განვითარების შესაძლებლობებზე ახალგაზრდების 
ხელმისაწვდომობის გაზრდა;  
1.4. ახალგაზრდებზე მორგებული სტაჟირების და პრაქტიკის შესაძლებლობების შექმნა. 
 
 
 
მიზანი 2. ახალგაზრდებისთვის შეკრების სივრცეებზე ხელმისაწვდომობის გაზრდა 
 
კვლევის მონაწილე ყველა ასაკობრივ ჯგუფში, ერთ-ერთ მწვავე პრობლემად 
ახალგაზრდული სივრცეების არარსებობა დასახელდა. აღინიშნა, რომ 
ახალგაზრდული სივრცეების არსებობა გართობის გარდა, ახალგაზრდების 
განვითარებასა და იდეების გენერირებასაც უწყობს ხელს. ამასთან, პრობლემა 
სენსიტიურია როგორც მუნიციპალური ცენტრისთვის, ასევე სოფლის ტიპის 
დასახლებებისთვისაც. 

 
ამოცანები:  
 
2.1. ახალგაზრდული შეკრების სივრცის მნიშვნელობის გაცნობიერება; 
2.2. მუნიციპალურ ბიუჯეტში შეკრების სივრცეების შექმნის უზრუნველსაყოფად 
საჭირო ფინანსური რესურსის გამოყოფა. 
 

მიზანი 3.  ჰობი განათლების სერვისებზე ხელმისაწვდომობის უზრუნველყოფა 

კვლევის მიხედვით, ახალგაზრდების დიდი ნაწილის მიერ  სპორტულ წრეებზე 
წვდომა განსაკუთრებით მნიშვნელოვნად ჩაითვალა (44%). მათთვის ასევე 
მნიშვნელოვანია სახელოვნებო წრეებზე ხელმისაწვდომობაც (20%). საკითხი 
განსაკუთრებით სენსიტიურია სოფლის ტიპის დასახლებებში მცხოვრები 
ახალგაზრდებისთვის, რადგანაც ჰობი განათლების მიმწოდებელი დაწესებულებები 
ძირითადად მუნიციპალურ ცენტრშია განთავსებული. 

ამოცანები: 
3.1. ჰობი განათლების მნიშვნელობის გაცნობიერება; 
3.2. ჰობი განათლების დაწესებულებების სერვისებზე ხელმისაწვდომობის გაზრდა; 
3.3. სერვისების ხარისხის გაუმჯობესება, უსაფრთხო გარემოს უზრუნველყოფა. 
 

6. სტრატეგიის იმპლემენტაციის, მონიტორინგის, შეფასების და კოორდინაციის 
მექანიზმები 

6.1. იმპლემენტაცია 

სტრატეგიის განხორციელების მთავარი ინსტრუმენტია სამოქმედო გეგმა. ის მოიცავს 
კონკრეტულ და დროში გაწერილ აქტივობებს, რომლებიც ამოცანებისა და მიზნების 
შესრულებას უზრუნველყოფს და სტრატეგიის განუყოფელ ნაწილს წარმოადგენს. 

თვითმმართველობის ორგანოები პასუხისმგებელი არიან სტრატეგიის 
განხორციელებაზე, მათი საქმიანობისა და კომპეტენციების შესაბამისად (პროექტების 
შემუშავება, ბიუჯეტირება და სხვა).  

სტრატეგიის საერთო მართვაზე, განხორციელებაზე და კოორდინაციაზე 
პასუხისმგებლობა ეკისრება სამსახურს. ამ მიზნებისთვის შესაძლებელია პირთა 
ჯგუფის ფორმირებაც. 

სამსახური უზრუნველყოფს ახალგაზრდების მონაწილეობას სტრატეგიის 
განხორციელებაში. ისინი არ მოიაზრებიან მხოლოდ, როგორც ბენეფიციარები, არამედ 
ჩართული იქნებიან იმპლემენტაციის ყველა სტადიაზე, გამჭვირვალობის ხარისხის 
ამაღლებისა და პასუხისმგებლობის განაწილების უზრუნველსაყოფად. 

 

6.2. მონიტორინგი და შეფასება 

მუნიციპალიტეტი განახორციელებს სტრატეგიის მუდმივ მონიტორინგსა და 
შეფასებას ახალგაზრდებთან და დაინტერესებულ მხარეებთან პარტნიორობით. ამ 
მიზნით რეგულარულად შეგროვდება პრაქტიკული მონაცემები როგორც 
ბენეფიციარებიდან, ასევე აქტივობების განხორციელებაზე პასუხისმგებელი 
ორგანიზაციებიდან. მონაცემების ანალიზის საფუძველზე მოხდება სტრატეგიის 
გადახედვა, ადაპტირება და სრულყოფა, რათა უზრუნველყოფილი იყოს 
ოპტიმალური შედეგების დადგომა.  

მონიტორინგისა და შეფასებისთვის დაინერგება რიგი მექანიზმები: 

• სტრატეგიის განხორციელების მონიტორინგისა და შეფასებისთვის 
ადგილობრივი თვითმმართველობა ყოველწლიურად გამოაქვეყნებს 
შუალედურ ანგარიშს სტრატეგიის განხორციელების შესახებ. ანგარიშში 
ასახული იქნება განხორციელებული აქტივობები, მომავალი წლის გეგმები, 
შესაძლებლობები, გამოწვევები და მათი გადაჭრის გზები. ვადის ამოწურვის 
შემდეგ განხორციელდება სტრატეგიის საბოლოო შეფასება.  

• სტრატეგიის განხორციელების ალტერნატიულ მონიტორინგს და შეფასებას 
განახორციელებს ამბროლაურის მუნიციპალიტეტის მერის სათათბირო 
ორგანო - ახალგაზრდული მრჩეველთა საბჭო. 

სტრატეგიის განხორციელების ამსახველი ანგარიშები ხელმისაწვდომი იქნება 
როგორც ახალგაზრდებისთვის, ისე ყველა დაინტერესებული მხარისთვის. 

6.3. კოორდინაცია ადგილობრივ თვითმმართველობასა და სხვა დაინტერესებულ 
მხარეებს შორის  

ახალგაზრდობის წინაშე არსებულ გამოწვევათა დაძლევა შეუძლებელია მხოლოდ 
ერთი სექტორის, ამ შემთხვევაში ადგილობრივი თვითმმართველობის ორგანოების 
ძალისხმევით. სხვა მნიშნველოვანი აქტორები, რომელთაც შეუძლიათ მხარი 
დაუჭირონ სტრატეგიის იმპლემენტაციას, არიან: საქართველოს მთავრობა, შესაბამისი 
სამინისტროები, ახალგაზრდული და არასამთავრობო ორგანიზაციები, რომლებიც 
ახალგაზრდების განვითარებასთან დაკავშირებულ საკითხებზე მუშაობენ. ასევე, 
საერთაშორისო და დონორი ორგანიზაციები, ბიზნესი, მედია და მკვლევარები.  

სტრატეგიის მიზანია უზრუნველყოს ყველა დაინტერესებული მხარის ჩართვა მისი 
განხორციელების, მონიტორინგისა და შეფასების პროცესში. ამ კუთხით დაინერგება   
კომუნიკაციის მექანიზმები და ინფორმირების ღონისძიებები: 

 სამსახური მოამზადებს და ყოველწლიურად (არაუგვიანეს თებერვლის 
თვისა) მუნიციპალიტეტის საკრებულოს განსახილველად წარუდგენს წინა 
წლის  საჯარო ანგარიშს სტრატეგიის იმპლემენტაციის შესახებ; 

 ყველა დაინტერესებული მხარე (არასამთავრობო ორგანიზაციები, მერის 
სათათბირო ორგანო - ახალგაზრდული საბჭო, ახალგაზრდები და სხვ)  
ინფორმირებული იქნება აღნიშნულის თაობაზე, რათა მონაწილეობა 
მიიღონ პროცესში; 

 განხილვის შედეგების გათვალისწინებით საჭიროების შემთხვევაში 
განხორციელდება სტრატეგიის კორექტირება. 


